
Vigo, 15 de mayo de 2010 

ACTO DE PRESENTACIÓN DEL PROYECTO DE AMPLIACIÓN DEL AEROPUERTO DE VIGO 
DISCURSO DEL DELEGADO DEL GOBIERNO EN GALICIA, ANTÓN LOURO GOYANES
Dispoñer en Galicia de tres aeroportos é unha gran fortaleza para a nosa comunidade. Configuran unha rede de comunicacións aéreas privilexiada na Península Ibérica e que permite que o Noroeste español e que o Norte de Portugal e os seus habitantes dispoñan dun sistema de transporte rápido e eficiente. Único, ata o momento que entren en vigor as liñas de alta velocidade.

Esta realidade non é allea para o Goberno de España, que a través do Ministerio de Fomento, contempla como unha oportunidade as infraestruturas aeroportuarias galegas, optando desde xa por unha potenciación das terminais e mellorando a súa coordinación, aínda que conservando, en cada unha delas, a súa identidade e autonomía.
Esta aposta non é illada. Forma parte dun proxecto de acción política que puxo en marcha o Goberno de España en base a dous eixes: a cohesión social como política prioritaria e a cohesión territorial, na que se integran as actuacións sobre o territorio, a mellora do capital físico deste país.

Á sombra destes dous piares, o da integración territorial e social, o Goberno deseñou e está a executar o Plan Estratéxico de Infraestruturas do Transporte, o PEIT. Un plan que contempla múltiples actuacións que, de xeito coordinado e ordenado, dan resposta ás necesidades e demandas que require a modernización de España e, por suposto, de Galicia, e tamén desta cidade de Vigo.

Este conxunto de actuacións romperá de xeito definitivo coa condición periférica de Galicia e garantirá a vertebración da nosa comunidade en torno a grandes eixes de transporte.

Con esta aposta, Galicia gañará posicións aproximándose aos grandes centros da actividade económica, de produción e de consumo, ampliando as oportunidades de desenvolvemento para as empresas e para os empresarios galegos.

Hoxe podemos afirmar máis que nunca que o Goberno de España ten un compromiso firme e claro co proceso modernizador das grandes infraestruturas e equipamentos estratéxicos da nosa comunidade autónoma.  

Dentro deste proxecto de cohesión territorial, Galicia benefíciase dun volume de actuacións que conlevan os investimentos máis importantes que se teñen realizado na nosa historia.

No marco deste compromiso, está a presencia relevante de Vigo e da súa área metropolitana. Con investimentos como o que presentamos hoxe, da nova terminal de Peinador, ao que se une a chegada da Alta Velocidade, o transporte portuario e as melloras das redes viarias, como as novas autovías (A-57 e A-59) e a futura ampliación da ponte de Rande, anunciada persoalmente polo ministro de Fomento, e que, como sabemos, é a arteria fundamental do tráfico nesta área metropolitana. 

Son todas elas excelentes noticias para esta cidade e para o sur de Galicia e permiten concluir que o Goberno está a cumprir con Vigo e cos seus cidadáns.

Este proxecto de Estado permitirá que, nun horizonte curto de tempo, Galicia dispoña dun sistema portuario, viario, ferroviario e aeroportuario moderno e competitivo. 

E, xunto a el, a mellora da calidade de vida dos cidadáns, a través doutras grandes infraestruturas como a construción dos sistemas de saneamento e abastecemento das grandes cidades, ou os proxectos incluidos nos Fondos do Plan E, boa mostra da confianza deste Goberno nos gobernos locais. 

Definitivamente, estamos a percorrer un importante camiño na integración de territorios e de persoas. Un camiño que busca un dobre fin de progreso e de benestar para Vigo, para Galicia e para o conxunto de España. 

